
Dattakritam Shiva Stotram

ದತ್ತಕೃತಂ ಶಿವಸ್ತೋತ್ರಂ

ದತ್ತ ಉವಾಚ .

ಸಂಸಾರಕೂಪೇ ಪತಿತೋಽಸ್ಮಿ ದೈವಾನ್ಮೋಹೇನ ಗುಪ್ತೋ ಭವದುಃಖಪಂಕೇ .

ಅಜ್ಞಾನನಾಮ್ನಾ ತಮಸಾಽಽವೃತೋಽಹಂ ಪರಂ ನ ವಿಂದಾಮಿ ಸುರಾಧಿನಾಥ .. 7..

ಭಿನ್ನಸ್ತ್ರಿಶೂಲೇನ ಬಲೀಯಸಾಽಹಂ ಪಾಪೇನ ಚಿಂತಾಕ್ಷುರಪಾಟಿತಶ್ಚ .
ತಪ್ತೋಽಸ್ಮಿ ಪಂಚೇಂದ್ರಿಯತೀವ್ರತಾಪೈಃ ಶ್ರಾಂತೋಽಸ್ಮಿ ಸಂತಾರಯ ಸೋಮನಾಥ
.. 8..

ಬದ್ಧೋಽಸ್ಮಿ ದಾರಿದ್ರ್ಯಮಯೈಶ್ಚ ಬಂಧೈರ್ಹತೋಽಸ್ಮಿ ರೋಗಾನಲತೀವ್ರತಾಪೈಃ .
ಕ್ರಾಂತೋಽಸ್ಮ್ಯಹಂಮೃತ್ಯುಭುಜಂಗಮೇನ ಭೀತೋ ಭೃಶಂ ಕಿಂ ಕರವಾಣಿ ಶಂಭೋ
.. 9..

ಭವಾಭವಾಭ್ಯಾಮತಿಪೀಡಿತೋಽಹಂ ತೃಷ್ಣಾಕ್ಷುಧಾಭ್ಯಾಂ ಚ ರಜಸ್ತಮೋಭ್ಯಾಂ .

ಈದೃಕ್ಷಯಾ ಜರಯಾ ಚಾಭಿಭೂತಃ ಪಶ್ಯಾವಸ್ಥಾಂ ಕೃಪಯಾ ಮೇಽದ್ಯ ನಾಥ .. 10..

ಕಾಮೇನ ಕೋಪೇನ ಚ ಮತ್ಸರೇಣ ದಂಭೇನ ದರ್ಪಾದಿಭಿರಪ್ಯನೇಕೈಃ .
ಏಕೈಕಶಃ ಕಷ್ಟಗತೋಽಸ್ಮಿ ವಿದ್ಧಸ್ತ್ವಂ ನಾಥವದ್ವಾರಯ ನಾಥ ಶತ್ರೂನ್ .. 11..

ಕಸ್ಯಾಪಿ ಕಶ್ಚಿತ್ಪತಿತಸ್ಯ ಪುಂಸೋ ದುಃಖಪ್ರಣೋದೀ ಭವತೀತಿ ಸತ್ಯಂ .

ವಿನಾ ಭವಂತಂ ಮಮ ಸೋಮನಾಥ ಕುತ್ರಾಪಿ ಕಾರುಣ್ಯವಚೋಽಪಿ ನಾಸ್ತಿ .. 12..
ತಾವತ್ಸ ಕೋಪೋ ಭಯಮೋಹದುಃಖಾನ್ಯಜ್ಞಾನದಾರಿದ್ರ್ಯರುಜಸ್ತಥೈವ .

ಕಾಮಾದಯೋಮೃತ್ಯುರಪೀಹಯಾವನ್ನಮಃ ಶಿವಾಯೇತಿ ನ ವಚ್ಮಿ ವಾಕ್ಯಂ .. 13..

ನಮೇಽಸ್ತಿ ಧರ್ಮೋ ನ ಚಮೇಽಸ್ತಿ ಭಕ್ತಿರ್ನಾಹಂ ವಿವೇಕೀ ಕರುಣಾ ಕುತೋ ಮೇ .

ದಾತಾಽಸಿ ತೇನಾಶು ಶರಣ್ಯ ಚಿತ್ತೇ ನಿಧೇಹಿ ಸೋಮೇತಿ ಪದಂ ಮದೀಯೇ .. 14..

ಯಾಚೇ ನ ಚಾಹಂ ಸುರಭೂಪತಿತ್ವಂ ಹೃತ್ಪದ್ಮಮಧ್ಯೇ ಮಮ ಸೋಮನಾಥ .

ಶ್ರೀಸೋಮಪಾದಾಂಬುಜಸನ್ನಿಧಾನಂಯಾಚೇವಿಚಾರ್ಯೈಂವಚತತ್ಕುರುಷ್ವ .. 15..
ಯಥಾ ತವಾಹಂ ವಿದಿತೋಽಸ್ಮಿ ಪಾಪಸ್ತಥಾಽಪಿ ವಿಜ್ಞಾಪನಮಾಶೃಣುಷ್ವ .
ಸಂಶ್ರೂಯತೇ ಯತ್ರ ವಚಃ ಶಿವೇತಿ ತತ್ರ ಸ್ಥಿತಿಃ ಸ್ಯಾನ್ಮಮ ಸೋಮನಾಥ .. 16..

ಗೌರೀಪತೇ ಶಂಕರ ಸೋಮನಾಥ ವಿಶ್ವೇಶ ಕಾರುಣ್ಯನಿಧೇಽಖಿಲಾತ್ಮನ್ .

ಸಂಸ್ತೂಯತೇ ಯತ್ರ ಸದೇತಿ ತತ್ರ ಕೇಷಾಮಪಿ ಸ್ಯಾತ್ಕೃತಿನಾಂ ನಿವಾಸಃ .. 17..
ಇತಿ ಬ್ರಹ್ಮಪುರಾಣೇ ಸಪ್ತದಶಾಧಿಕಶತತಮಾಧ್ಯಾಯಾಂತರ್ಗತಂ

ದತ್ತಕೃತಂ ಶಿವಸ್ತೋತ್ರಂ

ದತ್ತಕೃತಂ ಶಿವಸ್ತೋತ್ರಂ ಸಮಾಪ್ತಂ .

ಬ್ರಹ್ಮಪುರಾಣ .ಅಧ್ಯಾಯ 117/7-17..

brahmapurANa . adhyAya 117/7-17..

